SOALAN NO. 42

PEMBERITAHUAN PERTANYAAN BAGI JAWAPAN LISAN
MESYUARAT PERTAMA,
PENGGAL KEEMPAT, PARLIMEN KETIGA BELAS
MAJLIS MESYUARAT DEWAN NEGARA

	PERTANYAAN
	:
	JAWAB LISAN	

	
	
	

	DARIPADA
	:
	DATO’ HAJAH DAYANG MADINAH BINTI TUN ABANG HAJI OPENG

	
	
	

	TARIKH
	:
	27 APRIL 2016 (RABU)

	
	
	

	SOALAN
	:
	



Dato' Hajah Dayang Madinah binti Tun Abang Haji Openg minta MENTERI PEMBANGUNAN WANITA, KELUARGA DAN MASYARAKAT menyatakan berapa ramaikah wanita yang mampu mengetengahkan kebolehan dan sumbangan mereka sendiri sehingga berjaya mengemudikan syarikat milik Kerajaan (GLC) setakat ini.   




JAWAPAN: 	YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT

Tuan Yang di-Pertua,

Dalam usaha untuk meningkatkan penyertaan dan kepimpinan wanita dalam sektor korporat, Kementerian Pembangunan Wanita, Keluarga dan Masyarakat (KPWKM) telah melaksanakan pelbagai inisiatif. 

Antara inisiatif yang dilaksanakan ialah dengan pengumuman Dasar Sekurang-kurangnya 30 Peratus Wanita Di Peringkat Pembuat Keputusan Dalam Sektor Korporat pada 27 Jun 2011 oleh Perdana Menteri Malaysia, YAB Dato’ Seri Mohd Najib Tun Razak. 

Dasar ini diyakini dapat meningkatkan bilangan wanita di peringkat pembuat keputusan dalam sektor korporat dan seterusnya membolehkan mereka menyumbang kepada pembangunan ekonomi negara. Susulan pengumuman berkenaan, KPWKM melalui agensinya NAM Institute for the Empowerment of Women (NIEW) telah pun melaksanakan Program Pengarah Wanita dan 30 Percent Club.

Berdasarkan data daripada  Bursa Malaysia sehingga 31 Disember 2015, terdapat 702 orang wanita atau 10.7% daripada keseluruhan 6,543 orang ahli lembaga pengarah syarikat di Bursa Malaysia berbanding 7.9% pada tahun 2012. Bagi tempoh 2013 hingga 2015, terdapat 40 perlantikan (placement) baru wanita yang dilatih oleh (NIEW) melalui Program Pengarah Wanita sebagai Ahli Lembaga Pengarah dalam syarikat awam tersenarai (Public Listed Companies, PLCs) di Bursa Malaysia. Ini menunjukkan sekiranya diberikan pendedahan yang cukup dan peluang yang bersesuaian, wanita berpotensi menerajui syarikat – syarikat awam.

Bagi Syarikat Berkaitan Kerajaan atau Government-Linked Companies (GLC) dan syarikat Syarikat Pelaburan Berkaitan Kerajaan atau Government-Linked Investment Companies (GLIC), Kementerian ini turut memantau penyertaan wanita sebagai pembuat keputusan di dalam syarikat-syarikat tersebut. Kementerian ini memantau sebanyak 31 GLC dan 5 GLIC. Daripada jumlah tersebut, 30 buah syarikat mempunyai sekurang-kurangnya seorang wanita dalam lembaga pengarah syarikat dan hanya tiga buah syarikat sahaja yang telah mencapai sasaran 30 peratus wanita dalam lembaga pengarah.

Secara perbandingan dengan negara-negara ASEAN, Malaysia merupakan satu-satunya negara yang meletakkan sasaran dan dasar sekurang-kurangnya 30 peratus serta mengambil langkah untuk mencapainya sasaran tersebut. Negara-negara ASEAN yang lain, Filipina (10.0%), Thailand (9.7%) dan Singapura (9.5%) turut mengambil kira wanita dalam lembaga pengarah syarikat tersenarai awam.

Sungguhpun demikian, terdapat cabaran-cabaran yang dilalui bagi mencapai matlamat ini. Antaranya ialah kurang buy-in value dari komuniti korporat tentang keperluan gender diversity. Malah saranan oleh Suruhanjaya Security melalui Code of Corporate Governance untuk memaparkan dasar, target dan komposisi ahli lembaga pengarah dan pengurusan atasan berasaskan gender di dalam Laporan Tahunan juga tidak dipatuhi oleh syarikat-syarikat awam tersenarai. 

Kerajaan melalui Kementerian Pembangunan Wanita, Keluarga dan Masyarakat masih lagi mempergiatkan aktiviti advokasi dan promosi untuk meningkatkan penyertaan wanita sebagai pembuat keputusan di dalam sektor korporat bagi membolehkan mereka meningkatkan sumbangan dalam bidang ekonomi. Selain itu penubuhan 30% Club di Malaysia yang dilancarkan pada 8 Mei 2015 turut sama berganding bahu mempergiatkan aktiviti promosi dan advokasi ini. 

Dato' Hajah 

Dayang Madinah binti Tun Abang Haji Openg 

minta 

MENTERI PEMBANGUNAN WANITA, KELUARGA DAN 

MASYARAKAT 

menyatakan berapa ramaikah wanita yang mampu 

mengetengahkan kebolehan dan sumbangan mereka sendiri sehingga 

berjaya mengemudikan syarikat milik Kerajaan (GLC) setakat ini.   

 

 

 

 

 

